Održana javna tribina o procesu ustavnih promjena u BiH

24.12.2011, hotel Park, Bihać 

Kratki izvještaj sa održane javne tribine

U organizaciji Foruma građana Tuzle u Bihaću je održana javna tribina o procesu ustavnih promjena u Bosni i Hercegovini. Razgovarano je o implementaciji odluke Europskog suda za ljudska prava iz Strazbura u predmetu ˝Sejdić-Finci´, odluci Ustavnog suda BiH o ravnopravnosti konstitutivnih naroda na cijeloj teritoriji BiH, kao i o prijedlozima civilnog društva i političkih stranaka vezanih za ispunjenje ove obaveze, što je jedan od uslova za dobijanje statusa zemlje-kandidata za članstvo u Europskoj uniji.

Uvodničari na tribini su bili prof. Miodrag Živanović i gdin. Vehid Šehić, predsjednik Foruma građana Tuzle.

Uvod

Obraćajući se prisutnim učesnicima, Vehid Šehić je objasnio ukratko svrhu održavanja javne tribine. Amandmani na Ustav BiH koje je izradila ekspertna grupa FGT-a su podijeljeni učesnicima javne tribine koji su takođe dobili i prijedloge rješenja koja su izradili Pravni institut i ACIPS.

Vehid Šehić je zatim ukratko obrazložio amandmane koji su vezani za implementaciju presude Sejdić-Finci protiv BiH. Naveo je stavove koje je u amanmdanima izrazila ekspertna grupa FGT-a vezano za Predsjedništvo, Dom naroda, Preambulu. Takođe je naglasio da recimo trenutno SNSD zastupa princip da Predsjedmištvo ima 3 člana, koji ne moraju biti različitih nacionalnosti, ali ne bi smjela biti dva člana iz istog naroda i da jedan mora biti iz RS-a, ali da to HDZ ne prihvata. Stav FGT-a je da interesi svih grupa i pojedinaca ustavom moraju biti zaštićeni, bilo da se radi o nacionalnim manjinama ili nacionalno neopredijeljenim građanima BiH. Takođe socijalna prava građana BiH apsolutno moraju biti garantovana, pravo na zdravlje građani moraju da ostvaruju na isti način bilo gdje da žive i svi dijelovi BiH bi trebali da se ravnmjerno razvijaju, inače ćemo imati slučaj da će većina stanovnika migrirati u veće gradove a sela će ostati nenaseljena.
Prof. Živanović je naglasio jedan bitan segment na koji je ekspertna grupa FGT-a posebno obratila pažnju prilikom izrade amandmana, a to je da je načinjen pokušaj da se riješi jedan veliki problem života građana BiH a to je pitanje iskoraka iz nacionalnog okvira, da građani žive ne samo kao nacionalni pripadnici nego prvenstveno kao ljudi. Društveno uređenje koje se živi u BiH sada najviše liči jednom plemenskom uređenju, nečemu što se zove tribalizam i vrlo je daleko od modernog demokratskog društva. Takvo plemensko uređenje je proizvelo i plemensku svijest koju moramo na neki način prevazići, potcrtao je prof. Živanović. Takođe je pažnju obratio i sekularnom uređenju države na što je jedan od prijedloga FGT-a.
Glavne primjedbe, diskusije i zaključci
Tribinu su posjetili i pripadnici jedne od najugroženijih skupina u BiH, a to su penzioneri. Tako je predsjednik organizacije penzionera u Bihaću, gdin Iftić, uzimajući riječ u diskusiji, izrazio veliko nezadovoljstvo postojećim stanjem u državi, napominjući da veliki broj penzionera živi na samoj ivici egzistencije te apelirajući da se neka rješenja u državi moraju hitno donijeti, da se mora biti energičniji u nastupima, da je tribina dobar pokušaj ali da se malo čuje, te da je prisutna pmladina, koja je došla u velikom broju na ovu tribinu, jedna velika snaga društva.

U diskusiju se uključio i prof. Trnavci sa Pravnog fakulteta u Bihaću. Naglasio je da Bosni i Hercegovini prijete sankcije ukoliko se ne konstituiše izvršna vlast na nivou države i to vrlo ozbiljne sankcije kao:

· BiH prijeti izbacivanje iz Vijeća Evrope

· priječimo put ka Evropskoj Uniji

· postavlja se pitanje lagaliteta i legitimiteta organa BiH

Prof. Trnavci posebno ističe da je u BiH prisutna velika korupcija u svim porama društva, kleptokratske elite koriste vlast da bi ostvarili dobit za sebe i svoju rodbinu i vrlo je malo vjerovatno da će vladajuće stranke, koje su već ogrezle u tu bolest, pokrenuti neke značajnije promjene. Dalje je naglasio da po definiciji nema suštinske demokratije u društvu ako nisu zaštićena prava nacionalnih manjina, a ona se mogu ostvariti na dva načina, kaže prof. Trnavci:.

- jedna je metoda „top-down“ a druga „bottom-up“.

Prvu metodu odozgo nadole naše političke elite ne žele da sprovedu, dok je međunrarodna zajednica uzdržana. Ostaje da se realizuje metoda odozdo nadole, tj, da inicijator bude narod. Kao mogući scenario moguć je tuniski metod, ali ne tako skoro jer je narod uplašen i nema snage za tako nešto. Takođe takav model, kaže prof. Trnavici je jedno od najnepovoljnijih rješenja, jer dolazi do destrukcije društva, nemira, nereda..Najbolja varijanta bi bila da naši političari dođu do konsenzusa. Međutim jasno je da se radi o  krimimaliziranim elitama, oni su mafija, imaju ogranak u policiji, obrazovanju itd. BiH je zarobljeno društvo, nemamo neovisnu policiju, zdravstvo, tužilaštvo, korumpiran je birački sistem, izbori su korumpirani. Dolazi se na vlast bez legitimiteta. 

Potrebno je pokrenuti jednu sveobuhvatnu borbu protiv korupcije i kriminala, zaključuje prof. Trnavci. Pri tome međunarodna zajednica mora odigrati krucijalnu ulogu. 
Prof. Trnavci je u nastavku diskusije takođe spomenuo i činjenicu da je BiH jedina zemlja u regionu koja nije donijela zakone protiv bespravno stečene imovine, borbi protiv korupcije i lustraciji.
Jedna od veteranki nevladinog društva u Bihaću, gđa Hatiđa Pečenković iz organizacije „Žene sa Une“, je rekla da se izbori lažiraju, da nije istina da žene ne glasaju za žene, te ih tako nema u vlasti. Ideja koju promoviše gđa Pečenković je ženski i omladinski parlament i to na svim nivoima vlasti, tako da se čuje i glas žena a posebno mladih ljudi.
Bilo je i prijedloga na sam tekst amandmana. Tako npr. gđa Nadarević predlaže da umjesto četiri predložena člana Predsjedništva bude njih 5, da i nacionalne manjine i nacionalno neopredijeljeni kao dvije zasebne skupine imaju svog predstavnika. Isto tako i u Domu naroda treba odvojiti ove dvije skupine.

Javnoj tribini su prisustvovali i predstavnici nacionalnih manina. Gdin Džemaili, iz udruženja Roma pod nazivom „Rom“ Bihać, rekao je da se presuda u slučaju Sejdić-Finci mora implementirati radi same države ali i međunarodne zajednice, ako zaista želimo ući u Evropsku Uniju. Kada je riječ o prijedlozima za Predsjedništvo, gdin Džemaili zastupa ideju jednog predsjednika a kada je ustav u pitanju predlaže da se vrati Ustav Republike BiH.

Naglasio je da su Romi kao narod ravnopravno učestvovali i u ratu i u svim drugim društvenim događajima u BiH, da ih ima svih vjera, ali da kao narod nemaju svoje zastupnike u Parlamentu koji bi štitili njihove interese.
Na kraju riječ ke uzeo i suorganizator ovog skupa iz Bihaća, gdin Samir Halilović, predsjednik nvo-a DC Nove nade iz Bihaća.  Gdin Samir kaže: priča je interesantna i dobijat će na značaju u budućnosti. Sve političke stranke su iskoristile mehanizme da naprave sistem koji nije po mjeri građana ali je po njihovoj mjeri. Ono što mene raduje je ekonomija i znanost. Znanost napreduje jako brzo. Vjerujem da će i ovakva politika i ovavki političari jako brzo da odu sa političke scene. S obzirom na stvari kako se odvijaju u svijetu, mislim da će mladi ljudi dati određene inicijative i prijedloge. Građanska hrabrost trenutno ne postoji, nema inicijativa mladih. Značajno je, edukacija ljudi je slaba po pitanju aktivizma. Nema ljudi i građana za djelovanje. Za ovu priču promjene ustava treba stotine hiljada ljudi, a vi ovdje prisutni možete prenijeti inicijativu dalje.
Odziv i struktura učesnika

Javnoj debati se odazvalo oko 50 građana Bihaća, predstavnika nvo-a, penzionera, sindikata, nacionalnih mannjina, lokalnih vlasti, intelektualaca, pravnika, nastavnika, profesora i veći broj mladih (studenti Pravnog fakulteta u Bihaću).

Javnu debatu su pratili predstavnici lokalnih medija (RTV USK i RTV Bihać).

Prilog o održanoj tribini je emitovan na vijestima RTV USK istog dana.

Izvještaj je objavljen i na web i facebook stranici Foruma građana Tuzle.

